
　〈之一道也〉

定天下官員朝覲之制以辰戌丑未年爲期○朝鮮王李

旦〈卽李咸桂〉遣人請印誥不許

二月征虜前將軍胡冕討彬桂蠻平之命濬常州武進縣

奔牛吕城二壩河道以便漕運

三月燕王奉勑率師北至徹徹兒山遇胡兵與戰擒其首

將索林帖木兒等數十人追至兀良哈秃城遇哈剌兀復

與戰敗之遂班師

四月命會同翰林院考國子監六堂師弟子甄別高下送

吏部以次擢用

五月湖廣辰沅諸郡宜桑乃命淮徐取桑種二十石遺之

使分給布種

以董仲舒從祀孔子廟廷罷莽大夫楊雄從先是行人司

副行人楊砥上䟽言孔子廟廷從祀諸賢皆有功于世敎

若漢楊雄嘗仕王莽忝列從祀以董仲舒之賢反不與焉

事干名敎甚爲乖錯宜及時改正黜雄進仲舒以彰公典

上從其言

八月頒表箋文武式于天下前是諸司所進表箋多務奇

麗　上厭之乃命劉三吾王俊華等換慶賀謝恩表箋成

式頒於天下人皆便之

--

復免應天五郡今年秋稅

改六部屬部爲淸吏司　上以六部之屬皆稱部混而無

別故易其名

九月大賚致仕武臣論之曰元未兵爭中原鼎沸人不自

保爾諸將臣從朕效謀宣力共乎禍亂勒勞備至天下旣

定論功行賞使爾等居官任事子孫世襲永享富貴朕思

起兵時與爾等皆少壯今皆老矣久不相見心恆思之故

召爾等來所賜薄物以資養老爾等還家撫敎子孫以終

天年諸臣皆感激叩首謝有墜淚者

十月詔定各司奏事次第○甲寅晦皇曾孫文煃生太孫

允炇長子也　上以十月數終又生于晦日命內庭勿賀

十一月詔翰林院議定制度凡官民房屋墳塋等第及食

祿之家禁例爲書名曰稽古定制頒行天下○以修撰張

信爲侍讀編修戴𢑴爲侍講諭之曰官翰林者雖以論思

爲軄然旣列近侍旦夕在朕左右凡國家政治得失生民

利病當知無不言昔唐陸䞇崔邵李絳之徒在翰林皆能

正言講論補益當時顯聞後世爾等當以古人自期毋負

朕擢用之意○以都督顧成充總兵官掛征南將軍印率

貴州都司軍馬征勦水西不納粮差蠻夷十二月攻破濶

水尅宗那革賈母龍等關寨斬首三千餘級俘獲二千餘

